
					ఈ పుట అచ్చుదిద్దబడ్డది

"మముఁ బంపు సుగ్రీవ! మముఁ బంపు దేవ - సమరంబులో దైత్యుఁ జంపెద” మనఁగ

నావిభీషణుఁ డనె “నగచరులార! - మీవాఁడ నిటు సంభ్రమింపంగవలదు

రావణుతమ్ముఁడ రాక్షసేశ్వరుఁడ - భావింప నేను నిష్పాపమానసుఁడ

శర ణని యారామజనపాలుఁ గాన - నరుగుదెంచినవాఁడ నట లంకనుండి

రావణుతో నేను రామభూపాలు - దేవి నిమ్మని పెక్కుతెఱఁగుల నంటి

ననవుడు నామాట కతఁడు కోపించి - తనసభలోపలఁ దన్నె న న్నిట్టు

తన్ని యంతటఁ బోక తనవీటిలోన - నున్నఁ జంపుదునని యోటిల కాడె

నేనును వెలువడి యీరామచంద్రుఁ - గానంగ వచ్చితిఁ గానఁ జింతింపఁ630

గపటుండఁ గాను నిష్కపటమానసుఁడ - గపులార! నాయెడఁ గపటంబు లేదు

సభయుండ నగు నాకు సంప్రీతి వెలయ - నభయ మిప్పించుఁడీ యవనీశుచేత"

ననవుడు సుగ్రీవుఁ డారాముకడకుఁ - జని విన్నపము చేసె సవినయుం డగుచు

"రావణుతో నల్గి రాయిడి పుట్టి - దేవ! వీఁ డొక్కఁ డేతెంచియున్నాఁడు

మొత్తంబుతో నభంబున నున్నవాఁడు - చిత్తంబు మీదెసఁ జేర్చినవాఁడు

అమరారితమ్ముఁడ ననుచున్నవాఁడు - విమలవాక్యంబుల వెలసినవాఁడు

ఆదిత్యకులనాథ! యభయ మి మ్మనుచు - మోదవాక్యంబుల మొనసినవాఁడు

మీకృపకలిమి యెమ్మెయి నున్నయదియొ - నాకుఁ జూడఁగ వీని నమ్మంగరాదు

నరనాథ! కపటంబునకుఁ బుట్టినిల్లు - లరయ రాక్షసులు గా కన్యులు గలరె?

దనుజాధినాథుని తమ్ముఁ డేమిటికిఁ - జనుదెంచు? నీనీచుఁ జంపంగవలయు”
640

ననవుడు నంతట నాంజనేయుండు - వినయసంభరితుఁడై విభున కిట్లనియె.




రామునకు విభీషణుని యోగ్యత నాంజనేయుం డెఱింగించుట


“దనుజాధినాథుఁ డుద్దండకోపమునఁ - దను సభలోపలఁ దన్నె నన్మాట

లఖిలంబు నెఱుఁగంగ నాడె నీయసుర - నిఖిలేశ! యీమాట నిజము గానోపు

నుడుగక మనలకై యుచిత మాడుటయు - వెడలఁద్రోచినవాని విడిచి వచ్చుటయు

గలుగనోపును గాని కపటంబు గాదు - వలవదు శంకింప వసుధేశ! యితనిఁ

గపటమానసు లెట్టి క్రమమున నున్నఁ - గపట మింతటిలోనఁ గానంగవచ్చు.

నితనిమాటలలోన నేమాట యైనఁ - గృతకమై తోఁపదు కీ డనరాదు

మనుజేశ! దనుజుల మర్మజ్ఞుఁ డితఁడు - మనదెస నుండుట మానైననీతి

నను రావణుఁడు పట్టి నాఁడు బంధించి - యెనలేనిబాధల నేచుటఁ జూచి

యితఁడు నాకై పెక్కుహితవులు పల్కె - నితనిచిత్తస్థితి నెఱుఁగుదుఁ గొంత"
650

యనినమాటలు దనయాత్మకు నెక్కి - వనజాప్తసుతుఁ జూచి వసుధేశుఁ డనియె.

“నర్కజ! దీన మే లౌటఁ గీడౌటఁ - దర్కించ నేటికి ధర్మంబుత్రోవ

శర ణని వచ్చిన శత్రువు నైనఁ - బరికింపఁగా రాచపాడి రక్షింప

"https://te.wikisource.org/w/index.php?title=పుట:Ranganatha_Ramayanamu.pdf/306&oldid=430410" నుండి వెలికితీశారు


					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 29 జనవరి 2024న 20:00కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

